
Á tingi er sannur goragangur, nú 
ársins síðstu lógir skulu samtykkj­
ast. Í skrivandi stund verður kjakast 
dúgliga um Løgtingsfíggjarlógina 
fyri 2019, umenn tey ikki hava at­
kvøtt enn.

Stóra rumbulsmálið er orrustan 
um byggingina av Glasir og øll 
tann ovurnýtsla sum farin fram, 
eisini í heimildarloysi.

Slíkt argar fólk. Onkur skal 
hava skyldina, og onkur skal kross­
festast. Allir pílar peika ímóti Rig­
mor Dam, mentamálaráðfrú okk­
ara, sum tykist vera tann, sum 
varðar mest av málinum. Tað eru 
ógreiðar reglur um, hvør av lands­
stýrisfólkunum hevur landsstýr­
isfólkaábyrgdina av byggjarínum. 

Í skrivandi stund er ikki greitt, 
um tað eydnast andstøðuni at fáa 
meiriluta fyri einum misálitisupp­
skoti, tí skulu tey hava hjálp úr 
samgonguni.

Tann sum liggur best fyri at fáa 
við man vera løgtingsformaðurin 
sjálvur. Páll á Reynatúgvu er skjót­
ur við avtrekkjaranum, tá hann 
finnur tað fyri gott, og hann hev­
ur longu sagt hart og týðuliga av 
tingsins røðarapalli, at Rigmor 
Dam eina og aleina eigur alla 
ábyrgdina. 

Talan er um politiskt spæl. Tað 
er tað altíð, tá tingini á hendan 
hátt verða sett upp á ein spíss. Tað 
er ikki so nógv tað, um landsstýr­
iskvinnan í veruleikanum hev­

ur gjørt nakað skeivt. Men tað 
snýr seg meira um at plasera eina 
ábyrgd og harvið fáa politiskan 
frið. Og kann ein andstøða vinna 
eini samgongu neisur við at fáa 
eitt landsstýrisfólk frá, so verður 
hildið, at nógv er vunnið.

Løgmaður hevur sagt, at bæði 
hann og landsstýriskvinnan eru 
sinnað til, at hon skal víkja sæti, 
um tað verður trpulleikin fyri at 
fáa játtað neyðugu pengarnar at 
gera verkætlanina lidna.

So er spurningurin, hvør í sam­
gonguni fer at venda sær ímóti 
løgmanni og landsstýriskvinnuni. 
Neyvan Javnaðarflokkurin. Og tó... 
Tí tað kann gerast ein definitóns­
spurningur. Man Kristin Michelsen 

vera illur við Rigmor? So eru tað 
Framsókn og Tjóðveldi.  Munnu 
onnur enn Páll á Reynatúgvu í 

Tjóðveldi vera sinnað at ganga 
ímóti løgmanni og Rigmor Dam? 

Og hvar er Magni Laksafoss í 
øllum hesum? Er hann liðugur at 
handla við løgmann? Og fer løg­
maður at hjálpa honum við nøkr­
um, um hann ímóti vilja løgmans 
fer at fella eitt landsstýrisfólk?

Her er nógvur taktikkur og 
politikkur. Helst stendur samgong­
an saman – men ríkur Rigmor Dam 
ikki, so man brenna undir stjóra­
num á Landsverki.

Hvør í samgongulimur fer 
at ganga ímóti løgmanni?

Okkara góða vinkona og starvs­
felagi gjøgnum mong góð ár, Edna 
Jørgensen, andaðist 22. september 
2018 eftir stutta sjúkralegu, 60 ára 
gomul.

Seksti ár er eingin aldur nú á 
døgum, og Edna var ikki liðug at 
liva; hon var so full av lívi og látri 
sum fáur, altíð fús við onkrum 
skemti, onkrari stuttligari søgu og 
hon hevði eina góða familju, eitt 
gott heim, nógvar vinir og onnur, 
og hon var virkin á mongum økj­
um. Men hennara foldarlív var 
ikki longri.

Edna hevði tilknýti til mong 
fólk, og hon kendi tey væl, tí hon 
var ein góður eygleiðari, og hon 
mintist væl tað, hon fekk at vita. 
Hevði tú okkurt, tú vildi venda 
við onkrum, var hon ein góður 
lurtari og sparrari og góð í ráðum, 
men eisini bersøgin og djørv, og 
hon himpraðist ikki við at tala at, 
um orsøk var til tess. Hon var ikki 
nakar eygnatænari, sum talaði 
tær eftir munninum; hartil var 
hon alt ov sonn og trúføst, og hon 
hevði umsorgan sum fá.

Á stovninum, har vit arbeiddu, 
Strandferðsluni, hevði hon løn­
ardeildina um hendi, og hon var 
bæði nærløgd, dugnalig, stundis­
lig og skilagóð í øllum lutum.

Vit vóru seks kvinnur, sum 
gjørdust serliga væl, hóast 
aldursmunurin var umleið 20 ár, 
og vit komu eisini saman privat 

og hugnaðu okkum óføra væl. 
Tíðarskeiðið var 80’ini og 90’ini, 
og á arbeiðsplássinum hendi 
mangt og hvat av broytingum 
hesa tíðina. Men tað, at vit kundu 
tosa saman um viðurskiftini, 
hevur avgjørt havt gagnliga 
ávirkan, og tað hevur eisini styrkt 
vinabondini okkara millum.

Hóast vit so við og við fóru í 
onnur størv, onkur flutti longri 
burtur, onkur av landinum, so 
hildu vit sambandið við líka og 
hittust við millumbilum, tá tað 
bar til.

Ein okkara fall frá á sumri 
2016. Tað árið, um jóltíðir, hittust 
vit m.a. fyri at minnast hana, og 
hendan løtan er avmyndað; fimm 
vinkonur, sum saknaðu ta sættu. 
Flokkurin var skerdur.

Nú Edna eisini er farin, eru 
vit bert fýra eftir. Tað er so sárt 
at sakna og verða mint á, hvussu 
skjótt tað kann vera. Men tá er 

tað ein góður uggi at hava góðar 
vinir at savnast við, og at hava 
góð minnir um tey, sum farin eru.

Vit hava verið saman aftur; 
hittust hesuferð til at minnast 
Ednu og talaðu um at skriva 
nøkur minningarorð, eitt seinasta 
farvæl, sum er so fátækt, men tó 
so væl meint.

Nú eru jól aftur í hondum, og 
vit hugsa um tykkum, sum stóðu 
Ednu nær, og sum hon var so góð 
við og hevði so nógv gott at bera.

Sorg og saknur eru tung at 
bera. Vit eru ikki unglingar long­
ur og kenna sjálvar til at hava 
mist, so tað er av egnum roynd­
um, tá vit siga, at tit fara at sanna, 
at ein dag fer tað at tykjast eitt 
lítið vet lættari enn í gjár ella fyri 
tíð síðani.

Harrin signi tykkum og beri 
tykkum uppi.

Takk Edna, fyri alt tað, tú vart 
fyri okkum.

Minningarorð um Ednu Jørgensen

Ábyrgdarblaðstjórin á 
Dimmalætting seinastu 
árini, Georg L. Petersen, 
fer frá um ársskiftið.

Orsøkin er, at hann 
hevur søkt og fingið 
annað starv. Hann fer í 
starv sum vanligur tíð­
indamaður í Kringvarpi 
Føroya.

Í hesi syftu hevur Ge­
org L. Petersen starvast 
á Dimmalætting síðani 
2014. Tað er eftir at Poul 
Hansen, advokatur, 
keypti rættin til navnið 
»Dimmalætting« eftir 
húsagangin hjá Dimma­
lætting í 2013.

Síðani 2014 er 
Dimmalætting komin 
út eina ferð um vikuna, 
hvønn fríggjadag.

Dimmalætting var í 
mong harrans ár Føroya 
nógv størsta og elsta 
blað. Blaðið kom út 
regluna frá 1878 til 2013, 
tá blaðið fór á húsagang.

Eftir stegð í umleið 
hálvtannað ár, kom 
Dimmalætting útaftur 
– tó bert eina ferð um 
vikuna.

Georg L. Petersen 
hevur royndir bæði frá 
Dimmalætting og Kring­
varpinum. Frá 1995 til 
2001 var hann blaðstjóri 
á Dimmalætting. Árini 
2001 og 2002 var hann 
ábyrgdarblaðstjóri á 
Dimmalætting og frá 
2002 til 2004 var hann 
aftur tíðindablaðstjóri. 
Árini 2004 til 2009 var 
hann í starvi sum tíð­
indamaður í Kringvarp­
inum, til hann í 2009 
aftur fór á Dimmalættin, 
nú sum vanligur blað­
maður. Eftir 11 mánaðir 
á Portalinum í 2003-2014 
gjørdinast hann blað­
stjóri á nýggggju Dimm­
alætting, hjá Poul Han­
sen.

Georg fer av 
Dimmu í KVF

